
Pineqartoq: 2015‐imi ukiuunerani tuttunniartoqarsinnaaneranik 
periarfissaqarnersoq pillugu tusarniaaneq 

Tusarniaanermi uani pineqarpoq Inuarfissuaq (Inglefield Land) / Prudhoe Land aamma 
Kangerluarsuup (Olrik Fjord) avataasigut sumiiffinni allani aamma ukiuunerani 
tuttunniarnissamut akiliillunilu tuttunniarnissamut ammaasseqqittoqarsinnaanera. 
Tuttunniarfissat tusarniaanermi pineqartut tassaapput Nuussuaq, Naternaq, Kangerlussuaq‐
Sisimiut, Akia‐Maniitsoq, Ameralik, Qqertarsuatsiaat, Qassit, Neria aamma Ivittuut/Piniarfik 
immikkoortoq 11 (Takutitassiaq 1). 

Pinngortitaleriffiup Nuussuarmi, Naternami, Kangerlussuaq‐Sisimiuni, Akia‐Maniitsumi, 
Ameralimmi, Qeqertarsuatsiaani, Qassini,  Neriami aamma Ivittuut/ Piniarfik immikkoortoq 11‐
mi ukiuunerani tuttunniartarnerup  ammaqqinneqarnissaa innersuussutiginartinngilaa. 

Pinngortitaleriffimmeersunit 2013‐imi siusinnerusukkut ukiuunerani/upernaakkut 
tuttunniartitsisoqartarsimanerata unitsinneqarnissaa innersuussutigineqarnikuuvoq. 
Taamanikkut 2013‐imi siunnersuinermi erseqqissumik tunngavilersortoqarsimannginnera 
qaangerniarlugu siunnersuinermi matumani makku erseqqissaatigineqassapput: 

 Tuttut inuussutissaqassutsiminnut naleqquttumik amerlassuseqalersimagunarput 
(piaqqiorneq aalaakkaavoq allaat tuttoqarfiit amerlanersaanni amerliartulaarlutik). 
Taamaattumik tuttut ikilisaavigineqaqqinnissaat kissaatigineqanngilaq. 

 Tuttut massakkut amerlassutsimittut amerlassuseqartuarnissaat amerliartornissaallu 
Kalaallit Nunaanni tuttoqarfiit amerlanersaanni ukiakkut killilersuinertaqanngitsumik 
tuttunniartoqartarnissaanik kissaateqarnermut naapertuuppoq. Ukiuunerani 
tuttunniartarneq akornusersuinermik nassataqartartoq, piaqqat amerliartornissaannut 
akornusiisarpoq, ukiarneranilu killilersuinertaqanngitsumik tuttunniartarnermut 
ajoqutaalersinnaalluni.  Arnavissat ilumittut piaqqiorluarnissaat qularnaarniarlugu 
ukiuunerani upernaakkullu eqqissisimatinneqartariaqarput. Tamatumunnga 
peqqutaavoq tuttut arnavissat ilumittut nukissaq namminneq timmiminniittoq 
naartumik alliartorluarnissaanut atortarmassuk, piaqqereeraangamillu sapaatit 
akunnerini 1‐2‐ni milutsitsitsinermut. Arnavissat ilumittut ukiuunerani piniartoqarnerata 
kingunerisaanik nukissap timiminniittup ilaa annaasassappassuk tamanna piaqqanik 
toqusoortarnermik kinguneqarsinnaavoq, taamalu tuttut amerliartuutissaralui 
ikinnerulissapput tuttoqatigiillu amerliartorunnaassapput. 

Takutitassiaq 1. Kalaallit Nunaata kitaani avannaanilu tuttoqarfiit taaguutaat kiisalu immikkoortut 
piniarfiusartut normui atiilu. 

